
Linga Upanishad

લિઙ્ગોપનિષત્

ૐ ધર્મજિજ્ઞાસા । જ્ઞાનં બુદ્ધિશ્ચ । જ્ઞાનાન્મોક્ષકારણમ્ ।
મોક્ષાન્મુક્તિસ્વરૂપમ્ । તથા બ્રહ્મજ્ઞાનાદ્બુદ્ધિશ્ચ । લિઙ્ગૈક્યં
દેહો લિઙ્ગભેદે  ન । અજ્ઞાનાત્ જ્ઞાનં બુદ્ધિશ્ચ । ચતુર્વર્ણાનાં
ધારણાં કુર્યાત્ । પશુપક્ષિમૃગકીટકલિઙ્ગધારણમુચ્યતે  ।
પઞ્ચબન્ધસ્વરૂપેણ પઞ્ચબન્ધા જ્ઞાનસ્વરૂપાઃ । પિણ્ડાજ્જનનમ્ ।
તજ્જનનકાલે ધારણમુચ્યતે । “સર્વલિઙ્ગં  સ્થાપયતિ
પાણિ- મન્ત્રં પવિત્રમ્”, “અયં મે હસ્તો ભગવાન્”
ઇતિ ધારયેત્ । “યા તે રુદ્ર શિવા તનૂરઘોરાઽપાપકાશિની”,
“રુદ્રપતે જનિમા ચારુ ચિત્રમ્”, “વયં સોમ વ્રતે તવ ।
મનસ્તનૂષુ બિભ્રતઃ । પ્રજાવન્તો અશીમહિ ।”, “ત્રિયમ્બકં
યજામહે” ઇતિ ધારયેત્ । બ્રાહ્મણાનાં ધારણાં કુર્યાત્ । “પવિત્રં
તે વિતતં બ્રહ્મણસ્પતે”, “સોમારુદ્રા યુવમેતાન્યસ્મે વિશ્વા
તનૂષુ ભેષજાનિ ધત્તમ્ । અવસ્યતં મુઞ્ચતં યન્નો અસ્તિ તનૂષુ
બદ્ધં કૃતમેનો અસ્મત્ । સોમાપૂષણા જનના રયીણાં જનના દિવો જનના
પૃથિવ્યાઃ । જાતૌ વિશ્વસ્ય ભુવનસ્ય ગોપૌ દેવા અકૃણ્વન્નમૃતસ્ય
નાભિમ્ ।” ઇતિ પ્રાકટ્યં કુર્યાત્ । ન કુર્યાત્પશુભાષણમ્ ।
શ્રૌતાનામુપનયનકાલે ધારણમ્ । ચતુર્થાશ્રમઃ સંન્યાસાઃ ।
પઞ્ચમો લિઙ્ગધારણમ્  । અત્યાશ્રમાણાં મધ્યે લિઙ્ગધારી
શ્રેષ્ઠો ભવતિ । શિરસિ મહાદેવસ્તિષ્ઠતુ ઇતિ ધારયેત્ ।
અન્યાયો ન્યાયઃ । પૃથિવ્યાપસ્તેજો વાયુરાકાશ ઇતિ પઞ્ચસ્વરૂપં
લિઙ્ગમ્  । ત્વક્ચ્છ્રોત્રનેત્રજિહ્વાઘ્રાણપઞ્ચસ્વરૂપમિતિ  લિઙ્ગમ્  ।
રેતોબુદ્ધ્યાપમનસ્સ્વરૂપમિતિ લિઙ્ગમ્  । સઙ્કલ્પ ઇતિ લિઙ્ગમ્  ।
જ્યોતિરહં વિરજા વિપાપ્માં ભૂયાસં સ્વરૂપમિતિ લિઙ્ગમ્  । વ્રતં ચરેત્ ।
સન્તિષ્ઠેન્નિયમેન । સર્વં શામ્ભવીરૂપમ્ । શામ્ભવી વિદ્યોચ્યતે ।
ચરેદેતાનિ સૂત્રાણિ । પઞ્ચમુખં પઞ્ચસ્વરૂપં પઞ્ચાક્ષરં

પઞ્ચસૂત્રં જ્ઞાનમ્ । સિદ્ધિર્ભવત્યેવ । જ્ઞાનાદ્ધારણં લિઙ્ગદેહ -
પ્રકાર ઉચ્યતે । શિરઃપાણિપાદપાયૂપસ્થં સર્વં લિઙ્ગસ્વરૂપમ્  ।
બ્રાહ્મણો વદેત્॥
ઓઙ્કારો બાણઃ શક્તિરેવ પીઠં સિન્દૂરવર્ણં સર્વં લિઙ્ગસ્વરૂપમ્  ।
કૈવલ્યં કેવલં વિદ્યાત્ । વ્યવહારપરઃ સ્યાત્ । પ્રાણ એવ
પ્રાણઃ । પૂર્વં બ્રહ્મા પીઠમ્ । વિષ્ણુર્બાણઃ । રુદ્રઃ સ્વરૂપમ્ ।
સર્વભૂતૈરથાપરિત્યાજ્યશ્ચ । વિગ્રહમનુગ્રહલિઙ્ગેષુ  શક્તિકપાલેષુ
સર્વવશઙ્કરં વિદ્યાત્ । જાતિવિષયાન્ ત્યજેત્ । શ્રૌતાશ્રૌતેષુ
ધારણમ્ । વેદોક્તવિધિના શ્રૌતં તદ્રહિતમશ્રૌતમ્ । સર્વવર્ણેષુ
ધારણં કૈલાસસિદ્ધિર્ભવતિ । ધારણં દેહે કૈલાસસ્વરૂપમ્ ।
ધારણં દેહે કૈવલ્યસ્વરૂપમ્ । ધાલ્રણં દેહે પ્રણવસ્વરૂપમ્ ।
ધારણં દેહે વેદસ્વરૂપમ્ । ધારણં દેહે બ્રહ્મસ્વરૂપમ્ । ધારણં
દેહે શિવસ્વરૂપમ્ । શિરસિ બાણં બાહુનાભિપીઠપ્રકૃતિરૂપકં  દેહે
ધારણં યસ્ય ન વિદ્યતે તદ્દેહં ન પશ્યેત્ । શિરઃકપાલં કેશાન્ ન
કુર્યાત્ । શિરઃપીઠં લિઙ્ગાત્મકં  સર્વમ્ । શામ્ભવીવિગ્રહ ઉચ્યતે ।
પ્રાણાદિલિઙ્ગસ્વરૂપં  ગુરોલિઙ્ગમ્  । ગુરુસમ્ભવાત્મકં લિઙ્ગં  પ્રગુરોઃ ।
તતઃ પ્રથમં પ્રણિપતતિ । પ્રણવસ્વરૂપં લિઙ્ગં  બ્રહ્મલિઙ્ગમ્  ।
પ્રકાશાત્મકં લિઙ્ગં  વિદ્યાલિઙ્ગમ્  । વિદ્યાલિઙ્ગં  જ્ઞાનસ્વરૂપમ્ ।
લિઙ્ગં  પ્રચરેચ્છાસ્રાત્ । લિઙ્ગસ્વરૂપેયં  સિદ્વિર્ભવિષ્યતિ ।
સર્વદેહેષુ લિઙ્ગધારણં  ભવતિ । ઇતિ વેદપુરુષો મન્યતે ।
મહાપુરુષોપેતં યો વેદ સ એવ નિત્યપૂતસ્થઃ । સ એવ નિત્યપૂતસ્થઃ
સ્યાદ્દૈવલૌકિકઃ પુરુષઃ । સ એવામુષ્મિકપુરુષ ઇતિ મન્યન્તે ।
જીવાત્મા પરમાત્મા ચ સ એવોચ્યતે । ઇષ્ટપ્રાણાભાવેષુ લિઙ્ગધારણં
વદન્તિ । ઇષ્ટે ધારણમ્ । તિસ્રઃ પુરસ્ત્રિપદા વિશ્વચર્ષણી । પુરનાશે
લિઙ્ગસ્વરૂપાજ્ઞાસિદ્ધિર્ભવત્યવજ્ઞાનેઽસતિ  । સંયુક્તં લિઙ્ગં  મોક્ષ
એવ ભવત્યેવ । મોક્ષમેવ ધારણં વિદ્યાત્ । ઉશન્તીવ માતરં કુર્યાત્ ।
ઇત્યેવં વેદેત્યુપનિષત્ । ૐ તત્સત્॥
(શૈવ-ઉપનિષદઃ)

ઇતિ લિઙ્ગોપનિષત્  સમાપ્તા ।

